AWDURDOD PARC CENEDLAETHOL 
4ydd Chwefror 2015
Yn Bresennol:  Cynghorydd M James (Cadeirydd)

Mr A Archer, Mr D Ellis, Cynghorydd P Harries, Cynghorydd S Hudson, Mrs G Hayward, Cynghorydd O James,  Cynghorydd L Jenkins, Cynghorydd R Kilmister, Cynghorydd RM Lewis, Cynghorydd PJ Morgan, Cynghorydd D Rees, Mr  AE Sangster, Mrs M Thomas, Cynghorydd A Wilcox a’r Cynghorydd M Williams.

[Cyrhaeddodd Ms C Gwyther yn ystod ystyried Adroddiad 01/15 Cynllunio Cyllideb Ddrafft 2015/16]

(Swyddfa APC, Parc Llanion, Doc Penfro: 10.00am – 12.55pm)

1.
Ymddiheuriadau am absenoldeb 
Derbyniwyd ymddiheuriad am fod yn absennol oddi wrth y Cynghorydd R Owens. 
2.
Datgan Buddiannau 
Datganodd y Cynghorwyr L Jenkins a P Morgan bod ganddynt fuddiant personol yn Adroddiad 02/15 Trefniadau Meysydd Parcio yn 2015 ond arhosodd y ddau yn y cyfarfod a chymryd rhan lawn yn y ddadl; hefyd datganodd Mr EA Sangster bod ganddo fuddiant yn Adroddiad 02/15 a gadawodd y cyfarfod yn ystod y drafodaeth ar y rhan ar Saundersfoot; datganodd y Cynghorydd RM Lewis bod ganddo fuddiant yn Adroddiad 05/15 Cynllun Trafnidiaeth Cenedlaethol a gadawodd y cyfarfod yn ystod y drafodaeth ar y cynllun.
3.
Cofnodion 
Cyflwynwyd cofnodion y cyfarfod a gynhaliwyd ar yr 17eg o Ragfyr 2014 i’w cadarnhau a’u llofnodi.

PENDERFYNWYD cadarnhau a llofnodi cofnodion y cyfarfod a gynhaliwyd ar yr 17eg o Ragfyr 2014.

4.
Materion yn codi 
(a)
Ymgynghori ynglŷn â’r Bil Cynllunio (Cymru) (Cofnod 11)
Dywedodd y Prif Weithredwr bod y Bil Cynllunio (Cymru) yn parhau drwy’r gwahanol gamau yn y Cynulliad Cenedlaethol a bod y Pwyllgor Amgylchedd a Chynaliadwyedd, yr oedd yr Awdurdod wedi cyflwyno tystiolaeth iddo, wedi ystyried y Bil. Roedd Adroddiad y Pwyllgor Cam 1 wedi’i gyhoeddi yn ddiweddar, ac roedd yr adroddiad hwn yn argymell bod y Gweinidog yn gadael y Bil yn union fel yr oedd yn ei ffurf ddrafft o ran cyfeirio at y Parciau Cenedlaethol a’i fod wedi ail-ystyried ei fwriad i gyflwyno gwelliannau i roi’r pŵer i Weinidogion Cymru greu Cyd Fyrddau Cynllunio a allai yn y dyfodol gynnwys y cyfan neu ran o Barc Cenedlaethol. Roedd hyn yn newyddion i’w groesawu, ond rhybuddiodd y Prif Weithredwr mai ond y cam cyntaf oedd hyn mewn proses hir, ac y byddai’r swyddogion yn dilyn hynt a helynt y Bil yn ofalus.
NODWYD

5.
Pwyllgor Rheoli Datblygu – Adroddiad Cyfarfod 
PENDERFYNWYD derbyn adroddiadau’r cyfarfodydd o’r Pwyllgor Rheoli Datblygu a gynhaliwyd ar y 3ydd o Ragfyr 2014 ac ar y 7fed o Ionawr 2015.

6.
Cymdeithas Llywodraeth Leol Cymru – Siarter Aelodau 
Eglurodd y Cadeirydd bod trefniadau wedi’u gwneud i Sarah Titcombe o’r Gymdeithas gyflwyno Gwobr Siarter i’r Awdurdod. Fodd bynnag, roedd Ms Titcombe wedi cael niwed difrifol mewn damwain car yn ddiweddar ac felly nid oedd wedi gallu mynychu’r cyfarfod. Bwriad y Cadeirydd oedd ysgrifennu at y Gymdeithas i ofyn iddynt ddymuno’n dda iddi ar ran yr Aelodau.
NODWYD.

7.
Cynllunio Cyllideb Ddrafft 2015/16
Roedd adroddiad y Prif Weithredwr a'r Prif Swyddog Cyllid yn nodi’r cyllidebau Refeniw a Chyfalaf drafft ar gyfer 2015/16 a’r goblygiadau i'r cronfeydd wrth gefn, yr ardoll 2015/16 drafft ar Gyngor Sir Penfro, y Dangosyddion Materion Ariannol ar gyfer y rhaglen gyfalaf, a Strategaeth Fuddsoddi a Datganiad Polisi ar Reoli’r Trysorlys ar gyfer 2015/16.    

Dywedwyd bod cryn ansicrwydd ac oedi wedi bod cyn derbyn gwybodaeth am Grant Parc Cenedlaethol yr Awdurdod a’r Grantiau Cyfalaf ar gyfer 2015/16.  Roedd Llywodraeth Cymru wedi ceisio lleihau’r toriad yn y grant refeniw i’r Parciau Cenedlaethol drwy roi cyllid refeniw yn lle grant cyfalaf, ac roedd hyn yn ddibynnol ar gytundeb cyrff eraill o fewn yr Adran Cyfoeth Naturiol. Roedd y toriad dangosol o 4.32% a gyhoeddwyd y llynedd yn gyfystyr â gostyngiad o £168,000. Fodd bynnag, roedd yr Awdurdod wedi derbyn ffigurau ariannu cynderfynol yn dilyn ymarferiad amnewid cyfalaf oedd yn dangos mai cyfanswm y gostyngiad yn y cyllid i’r Awdurdod oedd £209,000, oedd yn cynnwys colli’r cyfan o’r grant cyfalaf o £117,000.  Dywedwyd mai ffigurau drafft oedd y rhain ac o bosibl y byddant yn cael eu newid. Roedd disgwyl y derbynnir cadarnhad swyddogol o grant yr APC cyn hir er mwyn gallu cwrdd â dyddiad olaf yr ardoll ar y 15fed o Chwefror 2015.
Roedd y sefyllfa ariannol yn y tymor byr i’r tymor canolig yn parhau’n heriol ond roedd cronfa wrth gefn yr Awdurdod yn weddol gadarn, oedd yn rhoi’r Awdurdod mewn sefyllfa dda am y blynyddoedd anodd sydd i ddod. Byddai dal angen adolygu’r meysydd o weithgaredd i sicrhau bod adnoddau’n cael eu neilltuo i ddiwallu’r amcanion sy’n flaenoriaeth.
Roedd y gyllideb ddrafft wedi’i pharatoi yn unol â’r strategaeth cyllideb flynyddol a drafodwyd eisoes gan yr Aelodau mewn gweithdai, ac wrth gyfrif y costau net o barhau â’r gwasanaethau presennol, roedd nifer o ffactorau wedi’u cymryd i ystyriaeth, oedd wedi’u nodi yn yr adroddiad.

Roedd y cyllidebau refeniw sylfaenol ar gyfer 2015/16 - 2016/17 wedi eu cynnwys yn yr adroddiad, ac yn rhoi cyfrif am y ffactorau y cyfeiriwyd atynt yn gynharach yn y cyfarfod. Cafodd y Gyllideb Net ei chymharu â lefel Grant y Parc Cenedlaethol/Ardoll a ragwelir i nodi'r swm sy'n weddill, hynny yw, cynnydd neu ostyngiad ym mantolen y Gronfa Gyffredinol.  Roedd yr adroddiad yn dangos diffyg refeniw gweithredu o £109,000 ar gyfer 2015/16, a £286,000 ar gyfer 2016/17.  Roedd rhai arbedion strategol eisoes wedi’u cytuno gyda’r Aelodau, ond y bwriad oedd y byddai cyllideb 2015/16 yn cael ei mantoli gan arbedion strategol ychwanegol; roedd yr arbedion hyn eisoes wedi’u trafod gyda’r Aelodau a’r gobaith oedd y gellid penderfynu ar y materion eraill dros yr ychydig fisoedd nesaf yma.
Yn dilyn cwestiwn gan Aelod, eglurodd y Prif Swyddog Ariannol ei bod yn bosibl cymeradwyo’r hyn oedd mewn gwirionedd yn gyllideb â diffyg gan fod gan yr Awdurdod ddigon o arian wth gefn i dalu am y diffyg, er ei bod yn fwriad i ddod o hyd i’r arbedion angenrheidiol yn ystod y flwyddyn fel y trafodwyd eisoes.

Er na fydd yr Awdurdod yn derbyn grant cyfalaf oddi wrth Lywodraeth Cymru, byddai’r Awdurdod yn cyflawni rhaglen gyfalaf yn 2015/16; y swm drafft a gyflwynwyd oedd £275,900, a disgwylir ariannu’r rhaglen gyfalaf o’r Gronfa Wrth Gefn a Glustnodwyd, Cronfa Wrth Gefn o Dderbyniadau Cyfalaf, a grant Cronfa Dreftadaeth y Loteri.
Soniwyd hefyd am effaith y gyllideb dreigl dair blynedd ar Gronfeydd Wrth Gefn yr Awdurdod.  Cyflwynwyd y cronfeydd wrth gefn a ragwelir ar ddiwedd blwyddyn ariannol 2014/15, a oedd yn cynnwys y Cronfeydd wrth Gefn Cyffredinol a ragwelir, Derbyniadau Cyfalaf a Chronfeydd a Glustnodwyd.  Yn ystod 2014/15 roedd arbedion yn y gyllideb ac incwm ychwanegol wedi rhoi hwb sylweddol i sefyllfa arian wrth gefn yr Awdurdod. Roedd disgwyl i’r gwarged a ragwelir yn y cyfrif refeniw am 2014/15 felly fod yn rhyw £180,000, a bydd £150,000 o’r swm hwn yn cael ei ychwanegu at y gronfa ailstrwythuro wrth gefn bresennol a £30,000 at gronfa newydd wrth gefn i’w defnyddio i wella meysydd parcio yr Awdurdod.
Gofynnodd un Aelod a oedd perygl mewn peidio â defnyddio’r holl refeniw a dderbynnir o’r meysydd parcio ar y gwaith o gynnal-a-chadw’r meysydd parcio, o gofio’r cwynion a wnaed i Archwilio mewn rhannau eraill o’r wlad. Atebodd y swyddogion drwy ddweud nad oedd unrhyw beth yn y ddeddfwriaeth sy’n atal i incwm meysydd parcio fynd i’r gronfa gyffredinol ac nid oedd Swyddfa Archwilio Cymru wedi tynnu sylw at y mater hwn.  
Daeth y Prif Swyddog Ariannol â’i adroddiad i ben drwy ddweud bod yr Awdurdod yn parhau i wynebu her ariannol sylweddol i sicrhau gostwng costau a/neu ychwanegu ffynonellau eraill o refeniw i fantoli’r gostyngiad sylweddol yn y grant i’r Parc Cenedlaethol a’r gostyngiad yn yr ardoll. Roedd y sefyllfa iach o ran arian wrth gefn yn fodd i’r Awdurdod liniaru effaith y toriadau ariannol. Fodd bynnag roedd grant craidd yr Awdurdod yn debygol o barhau i ostwng, ac ni fyddai’r arian wrth gefn yn parhau am hir os na chymerir camau i unioni’r sefyllfa. Rhagwelir y bydd yr arfer o gynnal gweithdai rheolaidd gyda’r Aelodau ar y gyllideb yn parhau, ac y rheolir y sefyllfa ariannol ddangosol drwy beidio â pharhau â rhai gweithgareddau, gwella effeithlonrwydd ac arbedion costau, adolygu cyfleoedd i ddatblygu incwm lleol, a thynnu i lawr ffynonellau eraill o gymorth grant.
Diolchodd yr Aelodau i’r swyddogion am eu gwaith caled yn paratoi adroddiad ar y gyllideb mewn ychydig ddiwrnodau, gan fynegi eu siom bod Grant y Parc Cenedlaethol ar gyfer 2015/16 yn dal heb ei gadarnhau. Yr oeddent, fodd bynnag, yn cymryd yr angen o ddifrif i wneud penderfyniadau anodd yn gynt, yn hytrach nag yn ddiweddarach, gan eu bod yn cydnabod nad oedd y sefyllfa ariannol yn debygol o wella.
PENDERFYNWYD:

· cymeradwyo cyllideb ddrafft 2015/16 mewn egwyddor yn amodol ar nodi bod yr amcangyfrif o Grant y Parc Cenedlaethol/Ardoll heb ei gadarnhau hyd yn hyn;
·    nodi’r cyllidebau blaengynllunio ar gyfer 2016/17 

(a) Yr Ardoll ar Gyngor Sir Penfro 
Atgoffodd y Prif Swyddog Cyllid yr Aelodau bod Adran 71 o Ddeddf yr Amgylchedd 1995, isadran 3, yn pennu’r modd y dylid cyhoeddi’r ardoll a oedd i’w godi ar Gyngor Sir Penfro.  Roedd y datganiad canlynol yn cydymffurfio â’r gofyniad hwn.

Rhaid i’r Awdurdod awdurdodi codi ardoll o £1,053,818 oddi wrth Gyngor Sir Penfro yn unol ag Adran 71 o Ddeddf yr Amgylchedd 1995 a Rheoliadau Awdurdodau Parciau Cenedlaethol (Ardollau) (Cymru) 1995 OS 1995 Rhif 3019 fel y’u diwygiwyd gan Reoliadau Awdurdodau Parciau Cenedlaethol (Ardollau) (Cymru) (Diwygio) 1996:

•
y swm fydd ei angen i dalu am wariant yr Awdurdod yn y flwyddyn dan sylw yn y cyfrif Refeniw yw


       

        £5,892,937

•
gwneud y ddarpariaeth sy’n briodol i dalu am 

hapddigwyddiadau, a’r gwariant hwnnw i’w dalu 

o’r Cyfrif Refeniw
£Dim
•
y swm sydd ei angen i sicrhau bod

gweddill digonol gan yr Awdurdod yn ei 

Gyfrif Refeniw
£Dim
•
y swm sydd ei angen ar yr Awdurdod

i dalu am unrhyw ddiffyg a ddygwyd ymlaen

o’r flwyddyn ariannol flaenorol 
£Dim


------------


Is-gyfanswm
£5,892,937


YN LLAI O 
•
Grant Adran 72
£3,161,454

•
Incwm a gredydir i’r

Cyfrif Refeniw 
£1,513,397

•
symiau eraill heb eu cynnwys

uchod sy’n debygol o fod ar

gael yn ystod y flwyddyn
£164,268
£4,839,119



--------------
-------------


Yr ardoll sy’n ofynnol

£1,053,818

Hysbyswyd yr Aelodau bod yn rhaid rhoi gwybod i Gyngor Sir Penfro beth yw swm yr ardoll swyddogol sy’n ofynnol erbyn y 15fed o Chwefror.  Argymhellwyd bod Awdurdod y Parc Cenedlaethol yn parhau â’r trefniadau cyfredol o dderbyn 12 rhandal cyfartal misol ar y 12fed o bob mis calendr, neu cyn hynny, drwy drosglwyddiad banc.

PENDERFYNWYD awdurdodi ardoll o £1,053,818 (neu swm priodol arall a benderfynir ar ôl derbyn cadarnhad am y cyllid net priodol gan Lywodraeth Cymru) oddi wrth Gyngor Sir Penfro am y flwyddyn 2015/16.

.

(b) Dangosyddion Cod Materion Ariannol 
Roedd Rheoliadau Awdurdodau Lleol (Cyllid Cyfalaf a Chyfrifyddu) (Cymru) 2003 yn ei gwneud yn ofynnol i’r Awdurdod Parc Cenedlaethol ystyried Cod Materion Ariannol Sefydliad Siartredig Cyllid Cyhoeddus a Chyfrifyddu (CIPFA) wrth bennu cyllidebau blynyddol.  Roedd y Cod Materion Ariannol yn ei gwneud yn ofynnol i’r Awdurdod ystyried y Dangosyddion Materion Ariannol sy’n cynnwys amcangyfrif o’r gwariant a chyllido a’r union wariant a chyllido, a’r terfynau ar y ddau.

Bwriad y dangosyddion hyn oedd ategu a chofnodi penderfyniadau a wneir yn lleol, ac nid cymharu un awdurdod lleol yn erbyn y llall.  Fodd bynnag, gan nad oedd gan yr Awdurdod unrhyw ddyledion yn awr ac nad oedd unrhyw fwriad ar hyn o bryd i fenthyca rhagor o arian gan fod y cynlluniau gwariant cyfalaf i’w hariannu naill ai gan gronfeydd refeniw, cymorth grant allanol neu dderbyniadau cyfalaf, nid oedd sawl un o’r dangosyddion yn berthnasol.  Roedd yr adroddiad felly ond yn nodi’r dangosyddion hynny a oedd yn berthnasol ar hyn o bryd, a gofynnwyd i’r Aelodau fabwysiadu’r Dangosyddion Materion Ariannol fel y’u cyflwynwyd.

Hefyd, cyflwynodd y Prif Swyddog Cyllid y Strategaeth Fuddsoddi ar gyfer 2015/16 yn unol â chanllawiau statudol ac i ategu’r system fenthyca darbodus.  Roedd y Strategaeth hefyd yn ategu dogfen CIPFA “Rheoli’r Trysorlys yn y Gwasanaethau Cyhoeddus: Cod Ymarfer a Nodiadau Canllaw Traws-Sector”.

PENDERFYNWYD bod yr Aelodau: 

a) Yn mabwysiadu’r Dangosyddion Materion Ariannol, fel y’u cyflwynwyd.

b) Yn cymeradwyo’r Strategaeth Fuddsoddi a’r Datganiad Polisi ar Reoli’r Trysorlys ar gyfer 2015/16.  

8.
Trefniadau Meysydd Parcio yn 2015
Dechreuodd y Cyfarwyddwr Cyflawni a Darganfod drwy ymddiheuro ar ran y Rheolwr Busnes a Pherfformiad am fethu â bod yn bresennol yn y Pwyllgor.
Atgoffodd yr Aelodau bod Cyngor Sir Penfro yn paratoi Gorchymyn newydd Parcio Oddi-ar-y-Stryd ar gyfer pob un o safleoedd meysydd parcio yr Awdurdod i alluogi rheoli’r meysydd parcio a rheoli’r camddefnydd a wneir ohonynt yn well. Roedd y broses gyfreithiol o gyflwyno Gorchymyn newydd yn ei gwneud yn ofynnol yn statudol i ymgynghori, a chyn belled â bod yr ymgynghori hwn yn cael ei gwblhau yn foddhaol, roedd disgwyl i’r Gorchymyn newydd ddod i rym yn ddiweddarach yn 2015. Eglurodd y Cyfarwyddwr mai Cyngor Sir Penfro fydd yn cynnal y broses hon o ymgynghori fel rhan o’r broses gyfreithiol, ac nad oedd mewn unrhyw fodd yn amlygu unrhyw reolaeth ganddynt ar feysydd parcio yr Awdurdod. Roedd trafodaethau ar y mater olaf hwn yn parhau, ac os gwneir achos busnes, byddai adroddiad ar yr opsiynau yn cael ei gyflwyno gerbron cyfarfod o’r Awdurdod yn y dyfodol am benderfyniad.
Holodd un Aelod am y gost i’r Awdurdod o baratoi’r Gorchymyn a’r buddiannau fyddai’n deillio o’r Gorchymyn unwaith y byddai mewn grym. Atebodd y Cyfarwyddwr drwy ddweud mai Cyngor Sir Penfro fydd yn ysgwyddo’r rhan fwyaf o’r gost o ran amser swyddogion, ac mai’r unig gostau i’r Awdurdod fyddai’r cyngor cyfreithiol yr oedd wedi gofyn amdano yn ogystal â’r gost o gyhoeddi’r hysbysiadau statudol. Y prif fantais fyddai gwella’r gorfodaeth sifil ar feysydd parcio yr Awdurdod.
a) Tocynnau Tymor 
Yr argymhelliad cyntaf yn yr adroddiad oedd ynglŷn â thocynnau tymor. Ar hyn o bryd gwerthir tocynnau tymor am £70, ond gostyngir y pris i £50 os prynir cyn diwedd mis Mai, a hyn oedd yn wir am 90% o’r tocynnau a werthwyd yn flaenorol. Roedd ceisiadau wedi dod i law am docyn tymor rhatach ar gyfer un safle ym meysydd parcio Freshwater East a Poppit. Roedd y swyddogion felly yn argymell cael gwared ar y pris gostyngol, a gwerthu tocynnau tymor ar gyfer un cerbyd a’i gyfyngu i Freshwater East neu i Poppit am £25.  
Roedd rhai Aelodau yn bryderus am golli’r pris gostyngol a hefyd am y driniaeth ffafriol a gynigir i ddefnyddwyr dau faes parcio penodol. Awgrymwyd y dylid cynnig y cyfryw gynllun i bob maes parcio yr Awdurdod oedd yn codi tâl neu ddim o gwbl i sicrhau cysondeb. O edrych ar y sefyllfa ariannol, roedd Aelodau eraill yn cytuno y dylid cael gwared ar y pris gostyngol gan fod y tocyn tymor ei hun yn bris gostyngol o’i gymharu â thalu am ddefnyddio’r maes parcio yn gyson. Hefyd nodwyd y byddai tocyn un safle, hyd yn oed petai’n cael ei gynnig am £35, yn lleihau refeniw’r Awdurdod. Gwnaed sawl cynnig oedd yn amlygu’r pryderon hyn, a’r cyntaf ohonynt oedd bod yr eitem ar docynnau tymor yn cael ei gohirio a bod adroddiad cynhwysfawr yn cael ei gyflwyno gerbron yr Awdurdod mewn cyfarfod yn y dyfodol. Fodd bynnag, trechwyd y cynnig hwn.
Yr ail gynnig oedd codi pris y tocyn tymor i £90, a gostyngiad i £70 a bod ystyried tocynnau un safle ar gyfer Freshwater East a Poppit yn cael ei ohirio tan gyfarfod yn y dyfodol pan ellir cael rhagor o wybodaeth am y rheswm dros eu cyflwyno. Rhoddwyd y cynnig hwn i bleidlais, a threchwyd y cynnig hwn yn ogystal.
Y trydydd cynnig oedd cyflwyno pris safonol o £70 am docyn tymor heb bris gostyngol na phris un safle. Pasiwyd y cynnig hwn.
PENDERFYNWYD felly godi tâl safonol o £70 am docyn tymor heb bris gostyngol na phris un safle.
b) Talu a Dangos – Trefdraeth a Poppit
Dywedwyd bod peiriannau Talu a Dangos wedi’u gosod mewn saith o feysydd parcio yr Awdurdod lle codir tâl, ac roedd y safleoedd â staff yn Nhrefdraeth ac yn Poppit yn fwyfwy anodd yn y blynyddoedd diwethaf hyn i’w staffio. Roedd y dechnoleg a ddefnyddir mewn offer talu a dangos bellach yn fwy diogel, mwy cadarn ac yn fwy soffistigedig, ac er bod y gost gychwynnol yn rhyw £7,000, roeddent wedi’u profi yn fwy cost effeithiol ac yn gweithio’n dda mewn sawl maes parcio arall ar hyd a lled y sir. Cynigiwyd felly i ymchwilio i’r gost a pha mor ymarferol fyddai gosod peiriannau ar y ddau safle hyn, gyda golwg ar osod peiriannau talu a dangos gynted ag y bo’n ymarferol.
Roedd yr Aelodau yn hapus â’r argymhelliad. Serch hynny gofynnwyd am i’r swyddogion gysylltu â Chynghorau Cymuned Nanhyfer a Llandudoch cyn gosod y peiriannau.
PENDERFYNWYD awdurdodi ymchwilio a gosod peiriannau talu a dangos ym meysydd parcio Trefdraeth a Poppit, cyn belled â bod y gost yn dderbyniol ac yr ymgynghorir â’r Cynghorau Cymuned perthnasol.
[Datganodd Mr EA Sangster bod ganddo fudd yn yr elfen hon o’r adroddiad, a gadawodd yr ystafell yn ystod ystyried yr eitem.]

c) Gweithio mewn Partneriaeth – Saundersfoot

Dywedwyd bod Comisiynwyr Harbwr Saundersfoot yn 2011 wedi cynnig y gallent reoli maes parcio Regency yn Saundersfoot.  Cytunwyd ar hyn, a dros y blynyddoedd diweddar hyn roeddent wedi casglu arian, cyfrif yr arian a’i fancio, casglu sbwriel a chadw’r safle yn lân ac yn gymen. Am y gwasanaeth hwn roedd y Comisiynwyr yn derbyn ffi o 10% o’r arian a gasglwyd, sef rhyw £8,000 y flwyddyn. Dywedwyd bod y trefniant hwn yn gweithio’n dda, ac argymhellwyd bod yr Aelodau yn cymeradwyo bod y trefniant yn parhau.
Mater oedd yn peri pryder i un Aelod oedd bod gwaredu’r pris gostyngol ar docyn tymor yn golygu cynnydd mewn refeniw, a allai fod o fudd i’r Comisiynwyr Harbwr o dan y trefniant a nodir uchod, a gan taw Mr Sangster, oedd yn Gomisiynydd Harbwr, oedd wedi gwneud y cynnig hwn, fe allai fod mewn sefyllfa anodd. Atebodd y swyddogion drwy ddweud bod incwm tocyn tymor yn dod i’r Awdurdod ac nid yw’n cael ei rannu gyda’r Comisiynwyr Harbwr. Cynigiwyd gan Aelod arall, er mwyn osgoi unrhyw amheuon, bod refeniw tocyn tymor yn benodol yn cael ei eithrio o’r trefniant.
PENDERFYNWYD cymeradwyo parhau â’r trefniant gyda Chomisiynwyr Harbwr Saundersfoot yn 2015, ond bod y refeniw a dderbynnir gan yr Awdurdod am docynnau tymor yn cael ei eithrio o’r cyfanswm arian a dderbynnir am y gwasanaeth hwn at ddibenion cyfrif y ffi a dderbynnir gan Gomisiynwyr Harbwr Saundersfoot.
[Ymddiheurodd Mrs G Hayward a gadawodd y cyfarfod yn ystod y drafodaeth ar yr eitem ganlynol.]
d) Gweithio mewn Partneriaeth – Solfach 
Dywedwyd mai Cyngor Cymuned Solfach oedd wedi rheoli maes parcio Solfach am y ddwy flynedd ddiwethaf ar sail ddyddiol ar ran yr Awdurdod. Y Cyngor Cymuned oedd yn cyflogi ceidwad i werthu tocynnau, casglu a bancio’r arian, cynnal y safle picnic a chadw’r ardal yn lân ac yn gymen. Roedd cytundeb rheoli wedi’i drefnu i rannu’r incwm gweddill yn 50:50. Yn 2014 roedd hyn wedi golygu rhyw £25,000 i’r Awdurdod ac i’r Cyngor Cymuned. Roedd cyfanswm yr incwm o’r maes parcio wedi codi, ond dywedodd y swyddogion bod hyn yn wir am bob maes parcio ar hyd a lled y sir ac na ellid priodoli hyn yn uniongyrchol i drefniadau rheoli lleol a wneir gan Gyngor Cymuned Solfach. Gofynnwyd i’r Aelodau ystyried a oedd y gost i’r Awdurdod o’r bartneriaeth hon yn dal i fod yn briodol, a rhoddwyd nifer o opsiynau gerbron gan gynnwys cadw’r trefniadau presennol, newid y trefniadau, yr Awdurdod i reoli’r maes parcio dan ofal ceidwad, neu gyflwyno peiriannau talu a dangos. Byddai’r dewis olaf hwn yn codi incwm net yr Awdurdod o rhyw £40,000 ychwanegol y flwyddyn.
Roedd nifer yng nghymuned Solfach yn pryderi am y trefniadau o reoli’r maes parcio yn y dyfodol a’r effaith bosibl ar fusnesau lleol o gofio bod y trefniadau presennol, lle mae’r maes parcio yn cael ei staffio gan geidwad, yn golygu gwasanaeth llysgennad sy’n dod â budd i fasnach leol. Roedd swyddogion ac Aelodau wedi derbyn nifer o e-byst gan aelodau’r Gymuned yn mynegi’r farn hon, ac roedd rhai o’r e-byst hyn wedi’u cynnwys gyda’r adroddiad.
O ystyried y gwasanaeth gwerthfawr a roddir gan geidwaid y maes parcio, yr ymdeimlad cryf yn lleol a’r ewyllys da fyddai’n cael ei golli, roedd sawl Aelod yn credu nad oedd tynnu allan o’r trefniant yn gyfan gwbl yn briodol. Serch hynny mynegodd rhai y farn nad oedd yn hyfyw yn ariannol yn yr hinsawdd economaidd sydd ohoni i barhau â’r trefniadau presennol. O ran yr enghraifft o ffi rheoli a nodwyd yn opsiwn 2, nid oedd yr Aelodau yn argyhoeddedig y gellir cymharu’r trefniadau yn Solfach â’r rhai yn Saundersfoot, a bod angen amlygu hyn mewn unrhyw drafodaethau. Hefyd codwyd y mater o gysondeb ar draws pob maes parcio, a gwnaed y pwynt y byddai cymunedau eraill yn awyddus iawn i gael trefniant tebyg fyddai’n fuddiol iddynt hwy, ond a fyddai’n afrealistig i’r Awdurdod ei weithredu.
Roedd eraill o’r farn, tra’n cydnabod y gwaith da a wneir yn Solfach, mai cyflwyno peiriannau talu a dangos fyddai’n fwyaf manteisiol i’r Awdurdod drwy greu mwy o incwm.
Cynhaliwyd pleidlais wedyn ar y cyntaf o’r tri chynnig oedd gerbron, sef cadw at y trefniadau presennol, a threchwyd y cynnig hwn. Yr ail opsiwn a gynigiwyd oedd bod Cyngor Cymuned Solfach yn rheoli maes parcio Solfach Isaf yn 2015 cyn belled â bod y cytundeb telerau rheoli yn cael ei ddiwygio’n sylweddol, a chariwyd y cynnig hwn. Oherwydd yr angen i gytuno ar drefniadau diwygiedig ar frys, gofynnodd yr Aelodau am adroddiad ar y camau a gymerwyd yn y cyfarfod arbennig o’r Awdurdod ddechrau fis Mawrth. Cafodd y cynnig olaf bod peiriannau talu a dangos yn cael eu cyflwyno yn y maes parcio, ei dynnu’n ôl.
PENDERFYNWYD bod Cyngor Cymuned Solfach yn rheoli maes parcio Solfach Isaf yn 2015 cyn belled â bod telerau’r cytundeb rheoli yn cael eu diwygio. Gofynnodd yr Aelodau am adroddiad ar y camau ymlaen a gymerwyd yn y cyfarfod arbennig o’r Awdurdod ddechrau fis Mawrth.
9.
Tystysgrif Cydymffurfio â’r Mesur Llywodraeth Leol 
Dywedwyd bod Archwilydd Cyffredinol Cymru wedi cyhoeddi Tystysgrif Cydymffurfio sy’n nodi bod yr Awdurdod wedi cyflawni ei ddyletswyddau o dan y Mesur Llywodraeth Leol ac wedi gweithredu yn unol â chanllawiau Llywodraeth Cymru yn ddigonol i gyflawni ei ddyletswyddau. Roedd copi o’r dystysgrif ynghlwm wrth yr adroddiad. Bydd Swyddfa Archwilio Cymru yn rhoi cyflwyniad llawn ar berfformiad yr Awdurdod mewn cyfarfod o’r Awdurdod yn y dyfodol.
Dywedodd un Aelod bod cyfarfod wedi’i gynnal yn ddiweddar rhwng y tri Awdurdod Parc Cenedlaethol a Swyddfa Archwilio Cymru pan fynegwyd pryderon am y ffioedd a godir am archwilio. Roedd Swyddfa Archwilio Cymru wedi’i gwneud yn berffaith glir na fyddai unrhyw newid yn y ffioedd gan fod yr Awdurdod yn cael ei drin fel Awdurdod Lleol o dan delerau’r Mesur Llywodraeth Leol. Serch hynny ychwanegodd y Prif Weithredwr mai’r gobaith oedd y byddai priodoldeb y trefniadau Archwilio yn cael ei ystyried o dan Adran 2 o’r Adolygiad o Dirweddau Dynodedig fyddai’n ystyried llywodraethu.
NODWYD.

[Ymddiheurodd y Cynghorydd A Wilcox a gadawodd y cyfarfod yn ystod y drafodaeth ar yr adroddiad canlynol.]

10. 
Cyfamodau Cadwraeth 
Dywedodd y Swyddog Ystadau bod yr Awdurdod ers blynyddoedd wedi bod â pholisi o annog a chynorthwyo perchnogion preifat i reoli eu tir drwy ddilyn arferion gorau o ran cadwraeth. Roedd rhai o’r cysylltiadau hyn o gydweithio wedi’u dogfennu mewn Cytundebau Rheoli am dymor penodol, tra bod eraill o natur mwy anffurfiol. Fodd bynnag nid oedd y naill drefniant na’r llall yn gwarantu parhau â’r arferion gorau hynny ar gadwraeth y tu hwnt i’r dyddiad y daw’r cytundeb i ben, sy’n golygu bod buddsoddiad yr Awdurdod dros nifer o flynyddoedd mewn perygl yn barhaus. Hefyd o bryd i’w gilydd roedd tirberchnogion preifat oedd yn gwerthu eu tir yn cysylltu â’r swyddogion i holi a oedd unrhyw beth y gallai’r Awdurdod ei wneud i ddiogelu gwerth cadwraeth eu tir unwaith bo’r tir wedi’i drosglwyddo i berchnogaeth trydydd parti.
Y mecanwaith arferol i gadw dylanwad dros dir rhywun arall yw drwy ddefnyddio cyfamodau. Fodd bynnag roedd hwn yn faes cyfreithiol gymhleth ac roedd rhai cyfamodau na ellid eu gorfodi er anfantais i’r amcan gwreiddiol. Er mwyn lleihau’r risg lle gallai buddiant y cyhoedd gael ei effeithio’n andwyol, roedd Comisiwn y Gyfraith wedi argymell cyflwyno Cyfamodau Cadwraeth, a bod Parciau Cenedlaethol yn cael eu cynnwys yn y categori cyrff cyhoeddus all gyd-drafod a bod yn rhan o’r cyfryw gyfamodau.

Nid oedd unrhyw sicrwydd fodd bynnag pryd ac os y caiff y cyfryw Gyfamodau Cadwraeth eu cyflwyno. Fel mesur dros-dro, roedd y swyddogion wedi dod o hyd i ddarpariaeth sy’n bod eisoes yn Adran 33 o Ddeddf Llywodraeth Leol 1982 ac Atodlen 8 o Ddeddf yr Amgylchedd 1995 oedd eisoes yn caniatáu i’r Awdurdod wneud cyfamodau y gellir eu gorfodi o ddilyn arferion gorau o ran cadwraeth, ond dim ond os mai’r Awdurdod yw perchennog cyfreithiol y tir ar yr adeg y gwneir y  cyfamod perthnasol. Byddai hyn yn cyfyngu ar allu’r Awdurdod i wneud y cyfryw gyfamod heblaw ei fod yn prynu’r tir a’i drosglwyddo yr un pryd naill ai i berchennog newydd neu yn ôl i’r perchennog gwreiddiol, ar ôl gwneud y cyfamod yn yr adeg y mae’n berchen ar y tir. O hynny ymlaen byddai’r Awdurdod yn gallu gorfodi buddiannau’r cyfamod yn erbyn perchnogion y tir a’r perchnogion yn y dyfodol fydd yn eu holynu i fwrw ymlaen â’r amcanion statudol.
Rhoddwyd sicrwydd i’r Aelodau mai’r unig gostau i’r Awdurdod na ellir eu hadennill fyddai’r ffioedd cyfreithiol a threth stamp. Byddai unrhyw gynnig unigol yn gorfod cael ei gymeradwyo gan y Tîm Rheoli Craidd a’r Awdurdod Parc Cenedlaethol a byddai gofyn cymeradwyo union eiriad y Cyfamod gan gyfreithwyr arbenigol i sicrhau y gellir ei orfodi yn y dyfodol. Awgrymodd un Aelod y dylid cael trafodaethau gyda Llywodraeth Cymru ynglŷn â’r mater treth stamp yn yr achosion hyn.
Rhoddodd yr Aelodau groeso gofalus i’r ystyriaeth o Gyfamodau Cadwraeth. Serch hynny roeddent yn cydnabod bod llawer o risg ac y byddai gofyn edrych ar bob achos unigol yn ofalus. Mewn ateb i gwestiwn eglurodd y Swyddog Ystadau nad oedd tirberchnogion yn aml yn gallu gorfodi cyfamodau ar dir yr oeddent wedi’i werthu gan nad oeddent wedi cadw buddiant yn y tir y gellid dangos ei fod wedi’i effeithio’n andwyol. Serch hynny, fel corff cyhoeddus, roedd yr Awdurdod Parc Cenedlaethol yn hollbresennol. Hefyd cadarnhaodd y gallai’r Awdurdod gael gwared ar gyfamod unrhyw adeg petai hynny’n ddymunol.
PENDERFYNWYD cadarnhau argymhelliad y Grŵp Eiddo a Phrosiectau, sef hyd nes bod Cyfamodau Cadwraeth yn cael eu cyflwyno drwy statud, bod swyddogion yn cael eu hannog i ystyried a thrafod defnyddio Adran 33 o Ddeddf Llywodraeth Leol 1982 ac Atodlen 8 o Ddeddf yr Amgylchedd 1995 wrth ddelio â thirberchnogion preifat fesul achos er sicrhau arferion gorau o ran cadwraeth yn y tymor hir. Byddai’n rhaid i unrhyw gynigion fyddai’n deillio o hyn, gan gynnwys costau ariannol cysylltiedig, gael cymeradwyaeth y Tîm Rheoli Craidd a’r Awdurdod Parc Cenedlaethol i bob achos yn unigol.
[Ymddiheurodd Mrs M Thomas a gadawodd y cyfarfod yr adeg hon. Datganodd y Cynghorydd R Lewis bod ganddo fuddiant yn yr eitem ganlynol, a gadawodd y cyfarfod yn ystod ystyried yr eitem.]
11.
Cynllun Trafnidiaeth Cenedlaethol Drafft 2015 – Ymateb i’r Ymgynghori 
Dywedodd y Swyddog Cynllunio bod y Cynllun Trafnidiaeth Cenedlaethol 2015 wedi’i gyhoeddi fis Rhagfyr 2014 ar gyfer ymgynghori. Roedd yn rhan o’r fframwaith a ddarparwyd gan Strategaeth Trafnidiaeth Cymru (2010) ac yn nodi’n fwy manwl y modd yr oedd Llywodraeth Cymru yn cynnig darparu’r meysydd hynny o drafnidiaeth yr oedd yn gyfrifol amdanynt i lwyddo i gyflawni’r canlyniadau a nodir yn y strategaeth.
Dywedwyd bod y Cynllun yn nodi’r prif ganfyddiadau o ran y pump blaenoriaeth allweddol, sef twf economaidd, cyfle i gael gwaith, mynd i’r afael â thlodi, teithio cynaliadwy a diogel, a mynediad i wasanaethau. Roedd y Cynllun yn cynnwys nifer o gamau gweithredu cyffredinol, ond roedd y camau gweithredu penodol i Orllewin Cymru wedi’u cyfyngu i ymrwymiad tymor-canolig i wella’r A40 rhwng Llanddewi Felffre a Phenblewin (cyn belled â bod yr achos busnes yn parhau i gyfiawnhau’r gwariant) a pharhau i fwrw ymlaen â’r cynigion i adeiladu cefnffordd ar ddarn o’r ffordd rhwng Johnston a Doc Penfro. Nid oedd un o’r rhain yn effeithio’n ffisegol ar y Parc Cenedlaethol, ond byddent o fudd yn gyffredinol i ddefnyddwyr ffordd.
Tra byddai’r ymyriadau cyffredinol yn y Cynllun yn caniatáu ystyried amrediad eang o gyfleoedd a allai godi i fynd i’r afael â’r materion a glustnodwyd, nid oedd y diffyg manylion yn gymorth i roi sylfaen gadarn ar gyfer cynllunio at y dyfodol.
Roedd yr ymgynghori yn gofyn chwe chwestiwn ynglŷn â’r Cynllun Trafnidiaeth Cyffredinol, ac roedd yr ymateb a argymhellwyd i’r cwestiynau hyn ynghlwm wrth yr adroddiad. Roedd yr ymateb i Gwestiwn 6 yn nodi ei bod yn siomedig nad oedd unrhyw ymrwymiad yn y Cynllun i wella gwasanaethau rheilffordd i’r sir ac o fewn y sir. Roedd rhai Aelodau yn dymuno cryfhau’r ymateb hwn, gan ddweud y dylid rhoi clod am y gwelliannau yn Abergwaun ac annog mwy o welliannau i’r gorllewin o Abertawe. Cytunodd y swyddog i ail-eirio’r ymateb i Gwestiwn 6.
PENDERFYNWYD cytuno ar yr ymateb i ymgynghoriad Llywodraeth Cymru ar y Cynllun Trafnidiaeth Cenedlaethol drafft a nodwyd yn Atodiad A i’r adroddiad, fel ymateb Awdurdod Parc Cenedlaethol Arfordir Penfro cyn belled â bod yr ymateb i Gwestiwn 6 yn cael ei ail-eirio.
12.
Rhaglen Buddsoddi mewn Llifogydd a’r Arfordir 
Dywedwyd bod yr ymgynghori hwn yn ystyried y modd y mae Llywodraeth Cymru yn neilltuo arian ar gyfer rheoli risg llifogydd ac erydu’r arfordir yng Nghymru, a’r bwriad oedd sicrhau y canolbwyntir ar y llefydd hynny sydd fwyaf mewn risg. Roedd y rhaglen yn cynnig ffordd newydd o flaenoriaethu ariannu yn ôl blaenoriaethau cenedlaethol a sefydlu Rhaglen Fuddsoddi Rheoli Perygl Llifogydd ac Erydu Arfordirol, drwy ddefnyddio Mynegai Perygl Llifogydd Cenedlaethol. Byddai hyn yn cyfuno amryfal ffynonellau o berygl llifogydd ac erydu i alluogi cymharu gwahanol lefydd.
Roedd yr ymateb drafft i’r ymgynghori ynghlwm wrth yr adroddiad. Roedd yr ymateb ar y cyfan yn ffafrio’r dulliau a gynigir ac yn cydnabod yr angen am grynhoi adnoddau a blaenoriaethu cyllid. Hefyd roedd angen i’r dulliau sicrhau nad oedd ardaloedd gwledig yn cael eu heffeithio ar draul galwadau’r trefi a’r dinasoedd arfordirol sydd â llawer mwy o asedau a phoblogaeth. Gyda phwyslais ar ddelio â ‘pherygl i fywyd’ roedd hefyd yn bwysig i sicrhau bod adnoddau’n cael eu cyfeirio i ddelio â thai ar draws y sbectrwm cymdeithasol ac nid eu hanelu at y rhai sydd o werth ariannol mwyaf.
Hefyd roedd yr ymateb yn nodi ei bod yn hanfodol bwysig i barhau i fynd i’r afael â’r angen am gyfeirio datblygiadau newydd, yn enwedig datblygiadau mewn mannau lle mae risg uchel o lifogydd, i ffwrdd o’r ardaloedd ‘mewn perygl’. Wrth i lefel y môr godi, yna byddai’r ardaloedd hyn yn parhau i newid, a byddai angen i rai cymunedau addasu i naill ai fyw gyda mwy a mwy o lifogydd neu symud i ffwrdd o’r ardaloedd hynny lle nad oedd yn gynaliadwy bellach i’w hamddiffyn rhag llifogydd. Mewn ymateb i’r pwynt olaf hwn, a wnaed mewn ymateb i Gwestiwn 2, gofynnodd un Aelod am i’r gair ‘gwahardd’ gael ei ddisodli gan ‘rheoli’ i gymryd amgylchiadau eithriadol i ystyriaeth, a chytunodd y swyddog i wneud hynny. Hefyd bu rhywfaint o drafodaeth ar dreftadaeth, diwylliant neu werth strategol eiddo, a’r pwysau a roddwyd ar yr elfennau hyn. Atebodd y swyddog drwy ddweud bod materion eraill megis materion cymdeithasol neu amgylcheddol yn cael eu cymryd i ystyriaeth fel rhan o’r broses arfaethedig. Fodd bynnag y perygl i fywyd fyddai’r flaenoriaeth gyntaf.
PENDERFYNWYD cytuno ar yr ymateb i’r ymgynghori gan Lywodraeth Cymru ar y Rhaglen Buddsoddi mewn Llifogydd a’r Arfordir, cyn belled ag y newidir yr ymateb i Gwestiwn 2.

13.
Erthygl 4 Cyfarwyddiadau i Leihau’r Hawliau Datblygu Penodol a Ganiateir sy’n cael Effaith ar Ansawdd Ardal Gadwraeth Tyddewi 
Atgoffwyd yr Aelodau bod yr Awdurdod Parc Cenedlaethol yn eu cyfarfod fis Medi 2014 wedi penderfynu gwneud Cyfarwyddyd Erthygl 4 mewn perthynas â thir o fewn Ardal Gadwraeth Tyddewi, a bod y nodyn cyfarwyddyd arfaethedig i ddeiliaid cartrefi yn cael ei gymeradwyo yn ddibynnol ar newidiadau a awgrymir.
Dywedwyd bod y broses ymgynghori wedi cychwyn fis Hydref 2014 a bod Cyfarwyddyd ffurfiol wedi’i lofnodi a’i selio ar yr 17eg o Ragfyr 2014 yn unol â’r cyngor cyfreithiol ac yn ôl arferion gorau. Dim ond un ymateb a dderbyniwyd i’r ymgynghori, yn gwrthwynebu’r egwyddor o orfod cael caniatâd cynllunio am fân waith fel y’i diffinnir yn y Cyfarwyddyd. Fodd bynnag roedd hyn yn ofyniad cyfreithiol o dan y Cyfarwyddyd.
PENDERFYNWYD:

a) cadarnhau’r Cyfarwyddyd Erthygl 4(2) o ran y tir yn Ardal Gadwraeth Tyddewi a amlygwyd ar y map oedd ynghlwm wrth yr adroddiad.
b) nodi’r weithdrefn ddiwygiedig o ymgynghori a nodwyd yn yr adroddiad a’r Cyfarwyddyd ffurfiol oedd ynghlwm wrth yr adroddiad.
Ardoll ar Gyngor Sir Penfro 

